
Munibhih Kritam Shri Rama Stotram

మునిభిః కృతం రామస్తోత్రమ్  ౧౧

మునయ ఊచుః ।
నమస్తే రామచన్ద్రాయ  లోకానుగ్రహకారిణే  ।
అరావణం జగత్కర్తుమవతీర్ణాయ  భూతలే ॥౬౩॥
తాటకాదేహసంహర్త్రే గాధిజాధ్వరరక్షిణే ।
నమస్తే జితమారీచ సువాహుప్రాణహారిణే  ॥౬౪॥
అహల్యాముక్తిసన్దాయిపాదపఙ్కజరేణవే  ।
నమస్తే హరకోదణ్డలీలాభఞ్జనకారిణే   ॥౬౫॥
నమస్తే మైథిలీపాణిగ్రహణోత్సవశాలినే   ।
నమస్తే రేణుకాపుత్రపరాజయవిధాయినే  ॥౬౬॥
సహలక్ష్మణసీతాభ్యాం కైకేయ్యాస్తు  వరద్వయాత్ ।
సత్యం పితృవచః కర్తుం నమో వనముపేయుషే ॥౬౭॥
భరతప్రార్థనాదత్తపాదుకాయుగులాయ   తే ।
నమస్తే శరభఙ్గస్య  స్వర్గప్రాప్త్యైకహేతవే    ॥౬౮॥
నమో విరాధసంహర్త్రే గృధ్రరాజసఖాయ  తే ।
మాయామృగమహాక్రూరమారీచాఙ్గవిదారిణే   ॥౬౯॥
సీతాపహారిలోకేశయుద్ధత్యక్తకలేవరమ్   ।
జటాయుషం తు సన్దహ్య  తత్కైవల్యప్రదాయినే   ॥ ౧.౪౪.౭౦॥
నమః కబన్ధసంహర్త్రే  శవరీపూజితాఙ్ఘ్రయే  ।
ప్రాప్తసుగ్రీవసఖ్యాయ   కృతవాలివధాయ తే ॥ ౭౧॥
నమః కృతవతే సేతుం సముద్రే వరుణాలయే ।
సర్వరాక్షససంహర్త్రే రావణప్రాణహారిణే  ॥ ౭౨॥
సంసారామ్బుధిసన్తారపోతపాదామ్బుజాయ తే ।
నమో భక్తార్తిసంహర్త్రే  సచ్చిదానన్దరూపిణే  ॥ ౭౩॥

నమస్తే రామభద్రాయ  జగతామృద్ధిహేతవే  ।
రామాదిపుణ్యనామాని జపతాం పాపహారిణే ॥ ౭౪॥
నమస్తే సర్వలోకానాం సృష్టిస్థిత్యన్తకారిణే    ।
నమస్తే కరుణామూర్తే భక్తరక్షణదీక్షిత  ॥ ౭౮౫॥
ససీతాయ నమస్తుభ్యం విభీషణసుఖప్రద  ।
లఙ్కేశ్వరవధాద్రామ  పాలితం హి జగత్త్వయా ॥ ౭౬॥
రక్ష రక్ష జగన్నాథ పాహ్యస్మాఞ్జానకీపతే  ।
స్తుత్వైవం  మునయః సర్వే తూష్ణీం  తస్థుర్ద్విజోత్తమాః   ॥ ౭౭॥
ఇతి శ్రీస్కన్దపురాణే   బ్రహ్మఖణ్డే  సేతుఖణ్డే చతుశ్చత్వారింశా-ధ్యాయాన్తర్గతం

మునిభిః కృతం శ్రీరామస్తోత్రం   సమాప్తమ్ ।
స్కన్దపురాణ  ।బ్రాహ్మఖణ్డ  । సేతుఖణ్డ । అధ్యాయ ౪౪/౬౩-౭౬॥

